
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

PROGRAM SARINGAN KANSER SERVIKS
Nazatul Syahira Hussein, Hajar Ahmedy, Madiha Badrol Kamar
Program Saringan Kanser Serviks telah dilaksanakan pada 9 Julai 2025
bertempat di Fakulti Pengurusan dan Perniagaan, UiTM Cawangan Johor
Kampus Pasir Gudang. Program ini dijalankan melalui kerjasama strategik antara
Fakulti Pengurusan dan Perniagaan, Unit Komunikasi Korporat serta Jabatan
Kesihatan Negeri Johor . Program ini khusus ditawarkan kepada staf wanita UiTM
dengan tujuan utama meningkatkan kesedaran dan penjagaan kesihatan
reproduktif melalui kaedah saringan moden HPV DNA self-sampling yang terbukti

mudah, tidak menyakitkan, dan berkesan.

Kanser serviks merupakan antara punca utama morbiditi dan mortaliti wanita di
Malaysia serta di peringkat global. Walaupun ujian pap smear telah lama
diperkenalkan, kadar penglibatan dalam kalangan wanita masih sederhana akibat
faktor stigma, persepsi negatif terhadap prosedur, dan kekangan masa.
Sehubungan itu, kaedah HPV DNA self-sampling diperkenalkan sebagai inovasi
dalam saringan awal kerana ia lebih mesra pengguna dan mampu mengatasi
halangan tradisional yang sering membataskan penyertaan. Justeru, inisiatif FPdP
ini dilihat sebagai langkah proaktif dalam menyokong agenda kesihatan awam
negara, di samping memperkukuhkan peranan institusi pendidikan tinggi sebagai

rakan strategik kepada agensi kesihatan.

Program ini telah menerima sambutan yang amat menggalakkan daripada staf
wanita UITM. Ini menunjukkan tahap kesedaran yang semakin meningkat
terhadap kepentingan pengesanan awal penyakit. Kehadiran YBhg. Prof. Madya
Dr. Saunah Zainon yang menjalankan fungsi Rektor UiTM Cawangan Johor,
bersama En. Irwan Ismail iaitu Timbalan Rektor HEP, serta Dr. Siti Khadijah Alias
selaku Penolong Rektor UiTM Kampus Pasir Gudang, turut memperlihatkan

komitmen pemimpin terhadap kesejahteraan warga kampus.




e-Dinamik ::::::

MAJALAH DIGITAL AKADEMIA UiTM CAWANGAN JOHOR

Sambutan ini juga menunjukkan bahawa pendekatan kesihatan proaktif mampu
membina komuniti kampus yang lebih sihat dan berdaya tahan. Program ini bukan
sahaja berjaya meningkatkan literasi kesihatan reproduktif dalam kalangan peserta,
malah turut menggalakkan pencegahan awal kanser serviks melalui pendekatan
moden yang lebih mudah diterima. la juga menekankan pentingnya kolaborasi
strategik antara institusi pendidikan dan agensi kesihatan awam, yang mampu

dijadikan model bagi pelaksanaan program kesihatan di peringkat komuniti lain.

Inisiatif yang dijalankan ini telah menunjukkan kerjasama antara UiTM dan JKN
Johor dalam menjayakan agenda kesihatan reproduktif. Penghargaan wajar
diberikan kepada Jabatan Kesihatan Negeri Johor atas kepakaran yang disalurkan
serta pengurusan UiTM Cawangan Johor atas komitmen yang ditunjukkan dalam

memperkukuhkan kesejahteraan komuniti kampus.




